
Bileam preek 5: Sonde teen die Heilige Gees?
Liturgie

Votum en Groetseën

Ps. 18:1,14,20
Geloofsbelydenis

Wet

Sb. 12-2:4,5
Gebed

Ps. 93:1,2,3
Skriflesing en prediking 

Gebed

Liefdegawe

Sb. 18-6:1,2,3,4,5
Seëngroet

Skets

Teks: Numeri 25:1-9, Num 31:1-16 (fokus op 31:16), Mark 3:20-30
Die doodsonde?
As Jesus in Markus 3:28-29 sê dat alle sonde vergewe word, behalwe sonde teen die Heilige Gees, word ons maklik verward en verskrik: Het ek dalk al sonde teen die Heilige Gees gepleeg?  Wat is sonde teen die Heilige Gees?
Bileam in verset teen die Here 
Bileam se optrede kan ons lig gee oor die verstaan van sonde teen die Heilige Gees.  Bileam het in ŉ verhouding met die Here gestaan.  Alhoewel hy in ŉ verhouding met die Here gestaan het, was hy voortdurend in verset teen God. So het ons in ons eerste vier preke oor Bileam gesien (vgl. www.gkgermiston.co.za/preke.asp). Hy was in verset ten spyte daarvan dat God Homself duidelik aan Bileam uitgedruk het.
Bileam en sonde teen die Heilige Gees? 
Bileam het so goed God se wil leer ken.  Hy moes erken in Num 23-24 dat geen mens soos God is nie en dat God nie teengestaan kan word nie.  Bileam seën drie keer vir Israel.  Tog gaan Bileam en gee advies vir koning Balak oor hoe Israel tot ŉ val kan kom: laat Israel hoereer, dan sal God hulle straf.  So was Bileam steeds in verset teen God alhoewel hy baie goed die waarheid geweet het.

Sonde teen die Heilige Gees is om in opstand teen God te volhard tot die dag wat jy sterf, ten spyte daarvan dat jy weet wat die waarheid is.  So het die Fariseërs in Markus 3Jesus beskuldig dat Hy die werke  van die duiwel doen, ten spyte daarvan dat hulle geweet het dat Hy die duiwel dan teenstaan.
Preek
Geliefdes in ons Here Jesus Christus

Sonde teen die Heilige Gees – wat is dit?
Almal wat erns maak met Bybel lees, sou al op die saak van sonde teen die Heilige Gees afgekom het.  In Markus 3:28-29 sê Jesus die volgende: “Dit verseker Ek julle: Alles sal die mense vergewe kan word, al die sondige lastertaal wat hulle praat. 29﻿Wie egter teen die Heilige Gees laster, word tot in ewigheid nie vergewe nie maar bly ewig skuldig aan die sonde.” 
Hoor weer wat staan in vers 29: “Wie egter teen die Heilige Gees laster, word tot in ewigheid nie vergewe nie maar bly ewig skuldig aan die sonde.”
Maak hierdie teks ŉ mens nie bang nie?  
· Hierdie teks het my al bang gemaak – daar was ŉ tyd in my lewe wat ek daarmee geworstel het of ek sonde teen die Heilige Gees gepleeg het.
· Ek het al met mense te doen gehad wat deur hierdie teks bang gemaak is – hulle het daarmee geworstel of hulle dalk sonde teen die Heilige Gees gepleeg het.

Dit is immers fataal: alle sondes word jou vergewe (so sê die Here self), behalwe sonde teen die Heilige Gees.  As jy sonde teen die Heilige Gees gepleeg het, gaan jy verlore – maak nie saak wat nie!
Kom ons bestudeer vanoggend hierdie ding (sonde teen die Heilige Gees), 
· sodat ons dit kan verstaan, 
· sodat ons daaroor gemoedsrus kan verkry, 

· en sodat ons dit kan weerstaan.  
Ons doen dit deur weer eens na die lewe van Bileam te kyk.  Ons sluit dan ook hiermee ons preekreeks oor Bileam af.
Geliefdes, in die vier preke wat ons tot dusver oor Bileam gehoor het, het een ding soos ŉ paal bo water gestaan.  En dit is dat Bileam, ten spyte daarvan dat hy in ŉ tipe verhouding met die Here gestaan het, 
in verset teen die Here was.
Hoekom sê ek dat hy in ŉ tipe verhouding met die Here gestaan het?
In Numeri 22 het ons gelees dat Bileam ŉ baie beroemde waarsêer of ŉ siener was.  Hy was nie ŉ Israeliet nie, maar hy het voorgegee om die Here, die God van Israel, te ken.  

· Hy noem die Here op die Naam waaronder Israel die Here geken het, nl. die naam Jahwe.
· Hy het op ŉ manier kontak met die Here.  

· Die Here het ten minste twee keer in die nag aan hom verskyn.  

· Die Engel van die Here (ons het gehoor in preek 2 dat dit Jesus Christus was) het fisies aan hom verskyn.

· Twee keer het die Here met Bileam gepraat en voorgesê wat hy moes sê om Israel te seën.

· Ten minste een keer het die Heilige Gees vir Bileam in besit geneem en het hy Israel geseën.

Duidelik het Bileam die Here geken.  In die loop van sy lewensverhaal het Hy die Here ook al hoe beter leer ken.  Maar tog, alhoewel Bileam in ŉ tipe verhouding met die Here gestaan het, het ons gesien dat hy steeds in verset teen die Here was.
Hoekom sê ek dat hy in verset teen die Here was?

Ons het gehoor dat hy nie tevrede was om hom aan ten volle aan die wil van die Here te onderwerp nie.  (Ek gee nou net ŉ opsomming.  Die van julle wat dalk die preke weer wil lees, dit is beskikbaar op ons kerk se webwerf by www.gkgermiston.co.za/preke.asp )
· Ten spyte daarvan dat die Here hom twee direkte opdragte gegee het, nl. dat hy nie na koning Balak kon gaan nie, en dat hy nie Israel mag vervloek het nie, wou hy hom nie regtig aan God steur nie.
· Hy het ŉ tweede keer gevra of hy na Balak kan gaan, alhoewel hy reeds geweet het wat God se wil was.

· En hoekom wou hy na Balak toe gaan?  Om die beloning te kry vir wanneer hy Israel sou vervloek, alhoewel hy geweet het dat God dit verbied.

· God het Bileam in sy verset toegelaat om na Balak toe te gaan, maar het terselfdertyd sy Engel (Jesus) gestuur om Bileam ernstig te waarsku om Israel nie te vervloek nie.  Bileam was so onder die indruk van God se groot mag dat van sy eerste woorde aan koning Balak was dat hy niks anders sou kon sê as wat die Here hom beveel het nie.

Tog, ten spyte van Bileam se vrome belydenis aan koning Balak, was hy nog steeds in verset teen die Here.  Hy sou nou net sy taktiek verander.  In sy verset het Bileam gereken dat Hy God kan omkoop en beïnvloed om sy (Bileam) se wil te doen.
· Hy sou die Here probeer omkoop met offers.  Telkemale is daar ŉ bul en ŉ ram op sewe altare geoffer om God se goeie guns te verkry.
· Daarna het Bileam eenkant toe gegaan en (so wys die 1953-Vertaling) die Here met toordery probeer beïnvloed om van plan te verander.
Gemeente, ons het gehoor dat hierdie planne van Bileam nie gewerk het nie.  Hy moes erken dat God nie soos ŉ mens is nie, en dat God nie van plan verander nie. Wat die Here belowe, dit voer Hy uit!  God het belowe om Israel te seën.  God sou nie van plan verander en Israel vervloek nie.

Verlede week het ons gehoor dat die Here se wonderbaarlike werking om Israel deur Bileam te seën, nie daar gestop het nie.  Koning Balak was smoorkwaad vir Bileam en wou hom wegjaag.  Maar net voordat Bileam weg sou gaan, het hy ŉ heerlike profesie gelewer.  Hy het aan koning Balak geprofeteer dat dié Messias uit Israel sou voortkom, (en let op!) finaal alle verset teen God sou vernietig.  Ja, hy het in Ou Testamentiese taal geprofeteer dat Jesus Christus uit Israel sou kom en eendag sal terugkom (met die wederkoms) om finaal almal wat in opstand teen God is, te vernietig en te verdelg (Numeri 24:17)!
En hier kom ons nou by die saak wat ons vanoggend in die preek aanspreek – 

Bileam en sonde teen die Heilige Gees?
Geliefdes, hoor weer: wat het Bileam op hierdie stadium van die Here geweet?
· Hy het geweet God is almagtig en niemand kan teen God standhou nie.  Hy het selfs die Engel van die Here (Jesus Christus) fisies gesien!

· Hy het geleer dat God nie van plan verander nie.  As God iets belowe, kan niemand dit keer nie.

· Hy het geleer dat Hy nie teen God se wil kan ingaan nie.  Daarom dat hy Israel nie kon vervloek nie, maar Israel moes seën.

Daarby het Bileam

· Israel self fisies drie keer geseën.  In sy derde seëning het hy selfs verklaar dat daardie persoon wat Israel vervloek, self vervloek sal wees (Numeri 24:9).
· Hy het selfs ook geprofeteer dat die Messias uit Israel na vore sal kom en finaal alle teenstand teen God sou vernietig.
· Het Bileam teen hierdie tyd die Here geken?  

Beslis!

· Het Bileam teen hierdie tyd geweet wat die wil van die Here is?  

Verseker!

· Het Bileam teen hierdie tyd geweet dat hy nie in verset teen God kan wees en daarmee volhou nie?  

Hy kon nie anders as om dit te weet nie!

En tog, wat doen Bileam nadat hy die profesie oor die komende Messias gelewer het.

Geliefdes, aan die einde van Numeri 24 word slegs gesê dat Bileam huis toe gegaan het, en dat Balak ook sy koers gekry het.  Niks word in Numeri 25 oor Balak of Bileam gesê nie.  Tog word in Numeri 25 vir ons ŉ hartseer stuk geskiedenis beskryf.

(Lees Numeri 25:1-9)
Wat word hier vertel?
Terwyl Israel kamp opgeslaan het daar langs Moab, het hulle interaksie met die inwoners van Moab gehad.  Waarskynlik het hulle handel gedryf met die Moabiete en so van die Moabitiese vrouens ontmoet en lekker met hulle geselfs.  Later het hulle vriende geword en die Moabitiese vrouens het van die Israelitiese mans uitgenooi om saam met hulle na hulle feeste te gaan.  

Hierdie feeste was afgodsfeeste en daar het die Israelitiese mans aan die maaltye deelgeneem en by die Moabitiese vrouens geslaap.  So het Israel sonde gedoen teen die Here, en die Here moes die volk straf.  Vier en twintig duisend Israeliete het gesterf vanweë die oordeel van die Here oor hulle sonde.
Na die straf van die Here oor sy volk verby was, het Israel teen Moab gaan oorlog maak, en in Numeri 31 lees ons twee interessante, maar ook twee skokkende mededelings.
· Ons het gedink Bileam is terug huis toe, maar hoor wat staan in Numeri 31:8 “Die Israeliete het ook vir Bileam seun van Beor doodgemaak.”  
· In Numeri 31:15-16 staan daar die skokkende ding dat Moses gesê het: “Julle het al die vrouens in die lewe laat bly, 16﻿en deur toedoen van Bileam was juis húlle die oorsaak dat die Israeliete by Peor ontrou was aan die Here en daar ’n ramp oor die volk van die Here gekom het!”
Hoor jy, Broer en Suster! Wie was die oorsaak dat die Moabitiese vrouens vir Israel verlei het, sodat die straf van die Here oor hulle gekom het?
Dit was Bileam se skuld!  Dit blyk dat hy, nadat hy van Balak af padgegee het, tog weer teruggekom het.  Hy was steeds in verset teen die Here, ten spyte van alles wat hy van die Here geweet het.  Hy kon Israel nie self vervloek nie, maar nou sou hy raad aan Balak gee oor hoe Israel self God se vloek oor haar kon bring!

Die uiteinde was dat Bileam se vloek op homself teruggekom het, en hy het gesterf.  

· Hy wat verkondig het dat enigiemand wat Israel vervloek, self vervloek is, het as vervloekte gesterf.  

· Hy wat gepreek het oor die komende Heerser wat oordeel, sou nou self voor daardie Heerser moes gaan staan om geoordeel te word. 
Gemeente, nou is die vraag:  

Wat is sonde teen die Heilige Gees?
Kom ons keer eers terug na die gedeelte waar Jesus in Markus 3:28-29 oor sonde teen die Heilige Gees praat.  Wat het aanleiding daartoe gegee dat Jesus oor sonde teen die Heilige Gees gepraat het?

· Jesus was besig om onder ander bose geeste uit mense uit te dryf.

· Die Skrifgeleerdes was nie hiermee beïndruk nie en het gesê dat Jesus self met Beëlsebul (of die Satan) besete was, en dat Hy die bose geeste met Satan se mag uitdryf!

Wat ŉ onsinnige redenasie was dit nie.  Jesus toon dit self aan.  Hoekom sal Satan sy eie geeste uit mense uitdryf?  Hy sal mos nie.  Mense wat so redeneer, redeneer teen hulle beterwete in.
Wat Jesus hiermee gesê het, was dat die Skrifgeleerdes in hul harte geweet het dat Hy nie die werke van Satan doen nie.  Hy doen die werke van God.  Tog, het hulle, in verset teen die werke van God, God se werke aan die Satan toegeskryf.

Let op dat Jesus dan nie sê dat die Skrifgeleerdes sonde teen die Heilige Gees pleeg nie.  Hy lewer net ŉ waarskuwing daarteen.  Dit is asof die Skrifgeleerdes op die terrein van sonde teen die Heilige Gees begin beweeg het, en Jesus hulle nou daarteen waarsku.

Gemeente, ek is in die lig hiervan daarvan oortuig dat Bileam sonde teen die Heilige Gees gepleeg het.  Hoekom?

· Hy het in sy hart presies geweet wie God is en wat God van Hom verwag.

· Tog, 
· ten spyte van al God se ingrype in sy lewe om sy verset te breek, 
· en ten spyte daarvan dat hy daarvan bewus was dat die Here deur hom gewerk het, 
· en hy geweet en erken het dat hy nie God se wil kan verander nie,
het hy in opstand teen God gebly!  Hy wou hom nie aan God onderwerp nie al was hy duidelik bewus van die waarheid.  Tot en met sy dood was hy in opstand en verset teen God.  Bileam het as ŉ verlorene gesterf!

Wat is sonde teen die Heilige Gees dus?
Sonde teen die Heilige Gees is nie een spesifieke sonde nie.  Dit is nie iets wat jy een keer doen en dan sal God jou nooit weer vergewe nie.  Nee, 

· sonde teen die Heilige Gees is die resultaat van ŉ lewe van volharde verset teen die roepstem van die Heilige Gees in jou lewe.

· Sonde teen die Heilige Gees is 
· om God se wil te ken, 
· dit is om God se genade te ken,

· dit is om God self ook te ken, 
· dit is om te weet wat God van jou verwag en wat God gedoen wil hê, 
en ten spyte van hierdie kennis, jou nie aan God se wil te onderwerp nie en jou teen God te verset, tot die dag van jou dood!
Bileam het God se wil geken – God het vir hom gesê wat hy moes doen.

Bileam het God se genade geken – die Engel van die Here het sy lewe gespaar en hom gewys wat die regte ding is om te doen.

Bileam het God self geken – hy het erken God is nie, soos ŉ mens nie.

Tog het Bileam in verset teen die Here gebly en homself nooit aan die Here onderwerp nie!  Hy wou sy eie wil bly uitvoer en God nie gehoorsaam nie.  Hy het die roepstem van God se Gees bly weerstaan, teen sy beterwete in.
Geliefde, wat leer ons hieruit?

As jy opreg daaroor bekommerd is of jy al sonde teen die Heilige Gees gepleeg het, dan het jy nog nie.  Jy is daaroor bekommerd, omdat jy nie verlore wil gaan nie.  Niemand wat hulle opreg tot die Here bekeer en daarna strewe om gehoorsaam aan die Here te lewe, pleeg sonde teen die Heilige Gees nie.  Sonde teen die Heilige Gees is die resultaat van ŉ lewe van volhardende verset teen God.

Ja, ons weet wat God wil hê, en ons doen steeds sonde.  Hoor egter wat staan in 1 Johannes 1:8,9). Wanneer ons egter opreg berou oor ons sonde het, en in berou ons sonde voor die Here bely, weet dan dat God ook daar getrou aan sy beloftes is. Hy vergewe jou sonde en reken jou dit nie toe nie.  Christus het daarvoor reeds jou sondestraf gedra.
Wees egter gewaarsku: opregte berou beteken dat ons nie in ŉ bewuste sonde bly volhard nie.  Moenie in sonde volhard as jy die Here ken nie.  Deur in verset teen die Here te volhard, skroei jy jou gewete toe, sodat jy naderhand nie meer die stem van die Heilige Gees met jou hoor praat nie.  Volhardende ongehoorsaamheid teen die stem van die Heilige Gees gee op die ou einde aanleiding tot sonde teen die Heilige Gees.  Jy ontken dan immers God en sy wil teen jou beterwete in.

Nee, 
· gee ag op die stem van die Heilige Gees wat jou sê jy doen verkeerd, dan sal jy verseker nooit sonde teen die Heilige Gees pleeg nie.  
· Gee ook daarop ag as die Heilige Gees deur medegelowiges met jou praat wat jou dalk aanspreek.

So help ons mekaar, om mekaar teen sonde teen die Heilige Gees te bewaar.

AMEN

